
३९८
सम्पूर्ण गांधी वाङ्मय






ये सारी सेवाएँ मैंने इसी विश्वासके बलपर की थीं कि मेरे इन कामोंसे साम्राज्यमें मेरे देशको समान पद मिलेगा। अभी पिछले दिसम्बरतक सरकारपर भरोसा रखकर सहयोग करनेके लिए मैंने अपने देश-बन्धुओंसे अनुरोध किया। मुझे तबतक यह आशा थी कि श्री लॉयड जॉर्ज मुसलमानोंको दिये गये अपने वचनोंका पालन करेंगे और सरकार द्वारा पंजाबमें किये गये अत्याचारोंकी जो तसवीर प्रकाशमें आयी है उससे उन्हें पंजाबियोंकी हानिकी पूरी भरपाई करनेकी प्रेरणा मिलेगी। परन्तु श्री लॉयड जॉर्ज द्वारा किये गये विश्वासघात, और आपने जिस ढंगसे उनके व्यवहारकी सराहना की, तथा पंजाबमें किये गये अत्याचारोंपर पर्दा डालनेकी कोशिशके कारण सरकार और उस राष्ट्रकी नेकनीयतीपर से, जो ऐसी सरकारका समर्थन कर रहा है, मेरा सारा एतबार उठ गया है।

यद्यपि आपके शुभ हेतुओंपर से मेरा विश्वास उठ गया है, तो भी आपकी बहादुरीको मैं पहचानता हूँ और जानता हूँ कि आप जो चीज न्याय और तर्कके सामने झुककर देने को तैयार नहीं होते, उसे वीरताके आगे झुककर देनको रजामन्द हो जायेंगे।

साम्राज्यका भारतके लिए क्या अर्थ है, सो देखिये:

ब्रिटेनके लाभके लिए भारतकी सम्पत्तिका शोषण;

रोज बढ़ता हुआ सैनिक खर्च और संसारके किसी भी देशकी अपेक्षा अधिक महँगे प्रशासनिक अधिकारी;

भारतकी दरिद्रताका रत्ती-भर खयाल न कर अपव्ययपूर्ण ढंगसे संचालित सारे सरकारी विभाग;

हम लोगोंके बीच रहनेवाले मुट्ठी-भर अंग्रेजोंकी जान कहीं जोखिममें न पड़ जाये, इस डरसे सभी लोगोंके हथियार छीन लेना और उसके परिणामस्वरूप लोगोंमें उत्पन्न नपुंसकता;

ऐसी अत्यन्त खर्चीली सरकारको चलानेके लिए शराब, अफीम आदि मादक पदार्थोंका व्यापार करना;

जनताके उद्वेगको प्रकट करनेके लिए रोज-ब-रोज बढ़ते हुए आन्दोलनको दबा देनेकी खातिर आये दिन दमन और सख्त कानून;

आपके उपनिवेशोंमें रहनेवाले भारतीयोंके प्रति किया जानेवाला शर्मनाक बरताव और

हमारी भावनाओंकी उपेक्षा करके पंजाबके शासनको दिया गया प्रशंसाका प्रमाणपत्र और मुसलमानोंकी भावनाओंका तिरस्कार।

मैं जानता हूँ कि यदि हम लड़कर आपके हाथोंसे अपना राज्य छीन सकें, तो आप इसपर एतराज नहीं करेंगे। आप जानते हैं कि ऐसा करनेकी हममें ताकत नहीं है, क्योंकि आपने ऐसी खुली और सम्मानित लड़ाई लड़नेकी हमारी स्थिति नहीं रहने दी। इस प्रकार लड़ाईके मैदान में अपनी वीरता साबित करने के द्वार हमारे लिए बन्द हैं। आत्माका शौर्य दिखानेका मार्ग अब भी हमारे लिए खुला है। मैं जानता हूँ कि

